
Jagadamba JayavAdah

જગદમ્બા જયવાદઃ

જય જગદમ્બ ! કદમ્બવિહારિણિ ! મઙ્ગલકારિણિ  ! કામકલે !
જય તનુશોભા-કમ્પિતશમ્પે ! લસદનુકમ્પે ! કાન્તિનિધે ! ।
જય જિતકામેઽપિ જનિતકામે ! ધૂર્જટિ-વામે ! વામગતે !
જય જાલન્ધરપીઠ-વિલાસિનિ ! દુઃખવિનાશિનિ ! ભક્તિવશે !॥ ૧॥

નાનાલઙ્કૃતિ -ઝઙ્કૃતિશાલિનિ  ! મૌક્તિકમાલિનિ ! કેલિપરે !
મુનિજન-હૃદયાગાર-નિવાસિનિ ! વિદ્યાસ્વામિનિ ! બોધઘને ! ।
સાન્દ્રાનન્દ-સુધારસ-ભાસિનિ ! વીણાવાદિનિ ! વેદનુતે !
જય જાલન્ધરપીઠ-વિલાસિનિ ! દુઃખવિનાશિનિ ! ભક્તિવશે !॥ ૨॥

આપત્તૂલ-મહાનિલકીલે ! પાલનશીલે ! ભૂતિખને !
દ્યુતિજિત-ચમ્પકદામકલાપે ! મધુરાલાપે ! હંસગતે !
વિભ્રમરઞ્જિત-શઙ્કરહૃદયે ! કૃતજગદુદયે ! શૈલસુતે !
જય જાલન્ધરપીઠ-વિલાસિનિ ! દુઃખવિનાશિનિ ! ભક્તિવશે !॥ ૩॥

મૂલે દીપકકલિકાકારે ! વિદ્યાસારે ! ભવસિ પરા
તસ્માદપસૃતિ-કલનાવૃદ્ધે ! મણિપુરમધ્યે પશ્યન્તી ।
સ્વાન્તે મધ્યમભાવાકૂતા, કણ્ઠે વિતતા વૈખરિકા
જય જાલન્ધરપીઠ-વિલાસિનિ ! દુઃખવિનાશિનિ ! ભક્તિવશે !॥ ૪॥

પશ્ચાદાવિર્ભવદનવદ્યે ! શ્રેયઃપદ્યે ! યત્તદિદં
શબ્દબ્રહ્મતયા ખલુ ગેયં, ખમિવામેયં કિમપિ ઘનમ્ ।
પઞ્ચાશલ્લિપિ-ભેદવિચિત્રં વાઙ્મયમાત્રં ત્વમસિ પરે
જય જાલન્ધરપીઠ-વિલાસિનિ ! દુઃખવિનાશિનિ ! ભક્તિવશે !॥ ૫॥

ભવભવવિભવ-પરાભવહેતો ! ગિરિકુલકેતો ! ભક્તહિતે !
નાનાવિધ-વૃજિનોત્કર-વારિણિ ! કરુણાસારિણિ ! શાન્તતરે ! ।
સહસોત્સાદિત-સાધકવિઘ્ને ! શ્રદ્ધાનિઘ્ને ! સુખકલિકે !
જય જાલન્ધરપીઠ-વિલાસિનિ ! દુઃખવિનાશિનિ ! ભક્તિવશે !॥ ૬॥

સિન્દૂરદ્રવ-ચુમ્બિતભાલે ! સેવિતહાલે ! પ્રેમભરે !
માતશ્ચિન્તામણિ-ભવનાન્તે ! નિર્ભરકાન્તે ! વિતતતતમ્ ।
સોત્કં ગાયસિ કિન્નરદારૈઃ સાકમુદારૈઃ પતિચરિતં
જય જાલન્ધરપીઠ-વિલાસિનિ ! દુઃખવિનાશિનિ ! ભક્તિવશે !॥ ૭॥

ક્લેશં ભઞ્જય, રઞ્જય ચિત્તં, વિત્તં સ્ફારીકુરુ વરદે !
શત્રું મર્દય, વર્ધય શક્તિં  , ભક્તિં  સાન્દ્રીકુરુ વરદે ।
નાસ્તિ કૃપાનિધિરમ્બ ! ત્વત્તો મત્તો મત્તતમો ન શિવે
જય જાલન્ધરપીઠ-વિલાસિનિ ! દુઃખવિનાશિનિ ! ભક્તિવશે !॥ ૮॥

વજ્રાલઙ્કરણાયાઃ વજ્રાતટિની-વિહારશીલાયાઃ ।
વજ્રેશ્યાઃ સ્તવમેતં પઠતાં સઙ્ગચ્છતાં  શ્રેયઃ॥ ૯॥
ઇતિ દુર્ગાપ્રસાદદ્વિવેદીવિરચિતઃ જગદમ્બા જયવાદઃ સમ્પૂર્ણઃ ।

